
rafael blesa - NEUROLOGOA 

«Ehun gaixotik batek heredatzen du alzheimerra, eta kasu argiak izaten dira» 

Bi belaunaldikoren artean hiru lagun gaixotu diren kasuetan gaitza hereditarioa izan daitekeela dio Blesak, eta, halakoetan, seme-alabek azterketa genetikoa egiteko aukera dutela esan du, mutazio hori duten jakiteko. 
iñigo bilbao - 
bilbo Rafael Blesa, Bartzelonako Santa Creu i Sant Pau Ospitaleko (Herrialde Katalanak) Neurologia Zerbitzuko zuzendaria, Bilbon izan zen ostegunean, Deustuko Unibertsitateak antolatutako foroan. Alzheimerraz hitz egin zuen, Zientzia, Bizitza eta Osasuna zikloaren barruan. 

Alzheimerrak gero eta eragin handiagoa du. Zer dakigu besterik? 

Bai, gauza batzuk egiaztatuta ditugu. Badakigu, esaterako, zein den alzheimerraren jatorria. Badakigu, era berean, gaixo batzuek heredatu egin dutela. Ehun gaixotik batek. Kasu gehienetan, baina, ezagunak dira gaitza eragin duten mutazio genetikoak. Hiru gauza horiek behintzat garbi dauzkagu. Jakina da, bestalde, oraingoz ez dagoela gaitza sendatzeko txerto edo botikarik, baina behintzat badaude gaixoen sufrimendua arin dezaketen botikak. 

Alzheimerra hasierako fasean diagnostikatzeaz asko hitz egiten da. Zergatik da horren garrantzitsua diagnostiko goiztiarra? 

Diagnostiko goiztiarra oso lagungarria da, gaixoari edo haren familiari zer eskaini baldin badago. Hau da, kasu batzuetan gaixotasunaren garapena moteltzeko aukera badago, edo gaixoari bizitza kalitate hobeaa eskainiko dion botika badago, zentzuzkoa dirudi pertsonari aukera hori ematea. Ona ere badelako gaixoa bere egoeraz jabetzea, bai berak bai familiak zer datorkien jakin dezaten. Horrela, neurriak hartu ahal izango dituzte, eta ezagutza edo oroimena estimulatzen has daitezke. Gaixoak eta haren familiak ikasi egin behar baitute nola erantzun hasieran oso latzak izan ohi diren sintomei. 

Diagnostiko goiztiarra oso da garrantzitsua. Askotan, baina, zaila da alzheimerraren sintomak ohiko oroimen galeretatik bereiztea. Zeintzuk dira zerbait gertatzen ari dela erakusten duten sintomak? 

Oroimen hutsuneak, batez ere. Adinean aurrera joan ahala normala da oroimena galtzea, baina alzheimerraren kasuan, oroimen galera horiek ingurukoak zur eta lur uzteko modukoak izaten dira, zentzu bakoak: ahanztura harrigarriak, ohiz kanpoko galderak... Etxekoak berehala ohartzen dira zerbait gertatzen ari dela, galdera bera hamaika aldiz egiten baitie gaixoak. Ez da norbaiten izena edo lekuren bat ahaztu duela, ez. Hori baino ahazte larriagoak izaten dira. Bestalde, nahasmen handia izaten du gaixoak. Ez daki zer egunetan bizi den eta etxean dagoela ere, ahaztu egiten zaio non dagoen. 

Alzheimerra hereditarioa izan daitekeela jakinda, komenigarria al da gaixo guztien seme-alabek proba genetikoak egitea? 

Ez, ez. Horiek nahiko kasu argiak izaten dira; belaunaldi bitan etxean gutxienez hiru gaixo izan direnean, esaterako. Halakoetan, gainera, 58 urte bete aurretik garatzen dute gaitza gaixoek. Baina hori ez da ohikoa. Alzheimer hereditarioa diagnostikatzen zaien gaixoek, gainera, normalean jakiten dute aitak edo amak ere garatu zutela gaitza beren adin bera zutenean. Edo, bestela, badu 50 urte inguruko neba-arrebaren bat gaixo. Horien seme-alabek 25 edo 30 urte artean izango dituzte. Halakoetan, zientziaren ikuspegitik behintzat, badu zentzua azterketa genetikoa egiteak. Guk gaixoaren geneak azter ditzakegu, mutaziorik izan den zehazteko. Etxekoek beraiek erabaki beharko dute, baina, zer egin. Hori bai, eskubide osoa dute euren geneak mutaturik dauden edo ez jakiteko. 

Alzheimerrak ez du sendabiderik, baina badaude sintomak leuntzeko botikak. Gaixo guztiei egiten diete mesede botika horiek, edo gaixotasunaren hasierako aldian direnei bakarrik? 

Gaur egun, gaixotasunaren garapen maila guztietarako botikak daude. Baita larrien diren gaixoentzat ere. Azkenetan diren gaixoentzako, ez noski, baina, gaur egun, bere burua gobernatzeko gai ez diren askorentzat ere badago tratamendua. 

Txertoari buruzkoak ere irakurri ditugu. Alzheimerdunek badute itxaropentsu egoteko arrazoirik? 

Dagoeneko zerbait lortu da laborategian egindako saioetan. Tximinoari txertoa jarri zaionean, hark antigorputzak sortu ditu, eta, hala, garuneko amiloide kopurua gutxitzea lortu da. Gai hori da garunari arrotza zaiona, eta gaitza eragiten duena. Arazoa da probak laborategitik at egin zirenean txertoak albo ondorio larriak eragin zituela. Saioak bertan behera utzi behar izan zituzten. Baina ikusi dugu eta ikasi dugu txertoa hartu zuten gaixoengan amiloide kopurua gutxitu egin zela. 

Itxaropena badugu, jada badakigulako Alzheimerraren iturriari nola aurre egin. Albo ondorioak gainditzea dugu erronka. Eta horretan ere lehenengo fasea, laborategikoa, gaindituta dago, gizakiekin probak egiten dabiltza eta. 2006. urterako amaitzea da asmoa. Duda barik esan dezakegu txertoa sortuko dutela. Noiz, baina, ezin zehaztu. 

Zein da alzheimerra ikertzen ari zaretenon helburua? Gaixotasuna osatu ahal izatea, gaitza eragiten duen gene mutazioa geldituta. Hori lortzeko, asko ikertu behar dugu oraindik. Eta, horretarako, ikertzaileak ez ezik, dirua ere behar da. Baina argi eta garbi esan behar da alzheimerraren kontrako txertoa ez dela nahiko izango. Alferrik dira munduko botika guztiak, ez badugu gero osasuna zaintzen. Arrisku faktoreak ezagunak dira: erretzea, lodi egotea, telebista larregi ikustea, egoneko bizimodua egitea, estresa... Egunotan Diputatuen Kongresuan ikusi ditugun liskarren modukoak saihestea ezinbestekoa da. Diputatuek alzheimerrak jota bukatuko dute, seguru. Adeitsu izatea, ariketa apur bat egitea, bazkari on bat, ardo eta guzti, eta liburu hobea. Hori da gaitza saihesteko modurik onena. Horiek guztiak, eta ikerketa. 

